
Аннотация: Ушбу мақолада тиббиёт олий таълим муассалари талабаларининг  

акушерлик ва гинекология фанини ўзлаштириш жараёнида уларнинг клиник 

тафаккурини шакллантиришга имконият яратадиган вазиятли топшириқлар, ролли ва 

ишбоп ўйинларнинг аҳамияти, шакллари ва фаолият мазмуни ёритилган. 

Ҳозирги кунда олий тиббий таълим тизимида талабаларда нафақат чуқур назарий 

билим, амалий кўникма ва малакаларни шакллантириш, балки уларни келажакда 

амалиётда қўллаш имконини берадиган оптимал ўқитиш услубларини (диагностика, 

даволаш-профилактика ва бошқа муаммолар) ишлаб чиқиш ва жорий этишга катта 

эътибор қаратилмоқда.  

Бинобарин, тиббиёт олийгоҳи битирувчисининг асосий хусусияти унинг касбий 

компетентлиги ва клиник тафаккур қилиш кўникмаларининг уйғунлигида  намоён 

бўлади. 

Тафаккурнинг шаклланиши узоқ  давом этадиган жараён ҳисобланиб, талабалар  

фанни ўзлаштиришлари давомида аста секинлик билан ривожлантирилиб борилади. 

Фанни ўзлаштиришдан мақсад  мустақил иш  олиб боришга тайёрлаш, даволаш, 

ташхислаш, профилактикаси; муҳим гинекологик касалликлар, госпиталгача босқичда 

шошилинч ёрдамни кўрсатиш, патологик туғруқ ва гинекологик касалликлардан 

кейин реабилитация ва оилани режалаштириш ва репродуктив саломатликни 

ҳимоялаш чораларини ўтказиш иборат ҳисобланади. 

Шу билан бирга, биз талабаларга патологиянинг аниқланган белгиларини тушуниш, 

эҳтимолли касалликлар бўйича фаразларни илгари суриш; дифференциал ташхис ва 

клиник ташхисни шакллантириш нуқтаи назаридан фикрлаш; касалликнинг 

этиологияси ва патогенезини ташкил этувчи омиллар ва вазиятларнинг мумкин 

бўлган кетма-кетлигини аниқлаш; башоратлаш, даволаш режасини тузиш ва унинг 

натижаларини баҳолаш; профилактика ва реабилитация тадбирларини 

режалаштириш кўникмаларини ҳам таркиб топтиришимиз лозим. Чунки, касбий 

фаолиятнинг муваффақияти кўп жиҳатдан клиник фикрлашга асосланган оператив 

тафаккурнинг намоён бўлишига боғлиқ бўлади. 

Таълим жараёнида талабаларнинг тафаккурини шакллантириш, касалликларни 

дифференциал ташхислаш, адекват шифокорлик тактикасини қўллаш бўйича тадқиқот 

усулларини танлаш мақсадида  таълимий ва назорат қилувчи вазиятли 

топшириқлардан фойдаланиш мақсадга мувофиқ.  

Вазифали топшириқлар талабаларнинг янги ўрганилган материал, қўшимча 

адабиётлар бўйича аллақачон мавжуд билимларини ҳисобга олган ҳолда тузилади. 

Шунингдек, талабаларнинг таҳсил олаятган  курсига қараб табақаланади ва турли 

ихтисослик шифокорларини (акушер-гинеколог, анестезиолог-реаниматолог, жарроҳ, 

терапевт, умумий амалиёт шифокори) тайёрлашга қаратилган. 

Бухоро давлат тиббиёт институтидаги педагогик фаолиятимиз жумладан, акушерлик 

ва гинекология фанини ўқитиш жараёнида  биз бир неча хил типдаги вазиятли 

топшириқлардан фойдаланамиз. 

Биринчи навбатда бу талабалар ўртасида акушерлик бўйича билимларни 

ривожлантириш ва мустаҳкамлашга қаратилган қисқа ва аниқ жавобни талаб 

қиладиган одатий ўзига хос вазиятларни ҳал этишга қаратилган  вазифалардир. 

Иккинчи турдаги вазифалар анча мураккаб клиник вазифалар бўлиб, улар етарли 

назарий билимларни талаб қилади ва кўплаб маълумотларни ўз ичига олади, уларни 

ҳал қилишда турли ёндашувларни амалга ошириш мумкин. 

Ушбу турдаги клиник вазифалар талабанинг клиник тафаккурини, унинг клиник 

вазиятларда тез қарор қабул қилиш ва тўғри тиббий тактикани танлаш қобилиятини  

ривожлантириш имконини беради. 

Учинчи турдаги вазиятлар –  кенгайтирилган мантиқий тузилишга эга бўлиб, 

дастурлаштирилган таълим ва назорат элементларидан иборат топшириқларни ўз 

ичига олади.  

Бу вазиятли топшириқлар ташхис қўйиш жараёнида  талабаларда клиник ва мантиқий 

тафаккурни ривожлантиришга имконият яратади ҳамда "Акушерлик ва гинекология" 

фанидан фундаментал билимларни талаб қилади. 

Ташкилий-фаол ўйинлар муаммоли вазиятни ишлаб чиқиш ва ҳар бирининг шахсий 

позициясини сақлаб қолган ҳолда, уни таҳлил қилиш жараёнида гуруҳдаги барча 

талабаларнинг ўзаро таъсири асосида талабаларнинг жамоавий ақлий фаолиятини 

ташкил этишни таъминлайди.  

Ролли ўйинлар ўқувчиларга аниқ вазифа ёки муаммо берилиши ва уни ҳал қилишда 

ролларнинг иштирокчилар ўртасида тақсимланиши билан тавсифланади. 

Ишбилармонлик ва ишбоп ўйинлари касбий фаолиятни реал шароитларга яқин 

моделлаштириш йўли билан ўргатиш усули сифатида, вазият, вазифа ёки муаммонинг 

динамик ривожланиши билан кейинги воқеаларга қатъий мувофиқ равишда қарорлар 

ва қабул қилинган ҳаракатлар характерига қараб ташкил қилинади. Ишбоп ўйинлар 

касб фаолияти предмети ёки ижтимоий мазмунини қайтадан яратиш шакли бўлиб, 

амалиётнинг ана шу турига хос муносабатлар тизимини моделлаштиришдир. Ишбоп 

ўйинларни ўт казишда унинг қатнашувчилари фаолиятини махсус (ўйин тарзида) 

имитация моделида ривожлантиришдан иборатдир. 

